
DÜNYA

Rusiya və İran prezidentləri Moskvada
görüşüblər
Oktyabr 28, 2026

Rusiya prezidenti Vladimir Putin Moskvada Qaz İxrac Edən Ölkələrin Forumunun (GECF)
sammitində İran prezidenti Məsud Pezeşkianı salamlayır.

İran və ABŞ-nin 2026-cı ilin iyununda imzaladığı "İslamabad Anlaşma Memorandumu"
iki ölkə arasındakı münaqişənin həlli üçün əsas götürülməlidir. Kremlin bu mövqeyini
prezident Vladimir Putin oktyabrın 27-də bir daha vurğulayıb.

Rusiya prezidenti Moskvada qaz ixrac edən ölkələrin liderlərinin sammiti çərçivəsində
İran prezidenti Məsud Pezeşkian və Qətər əmiri Təmim bin Həməd bin Xəlifə Al Tani ilə
keçirdiyi görüşlərdə bu barədə danışıb.

Putinin sözlərinə görə, "iyunda Qətər və Pakistanın vasitəçiliyi ilə imzalanmış İslamabad
razılaşması danışıqlar prosesinin irəli aparılması üçün əsas kimi qüvvədə qalır". Əslində
isə həmin razılaşma imzalanandan cəmi bir neçə gün sonra onun icrası dalana

dirənmişdi.

Putin onu da əlavə edib ki, Moskva bu "mürəkkəb və kəskin" böhranın həllinə kömək
göstərmək üçün imkanları daxilində bütün addımları atmağa hazırdır.

Pezeşkian isə Tehranın rəsmi mövqeyini bir daha təkrarlayaraq region ölkələrinin ABŞ-
dən asılı olmadan öz problemlərini həll edə biləcəyini vurğulayıb. İran prezidenti Rusiya

ilə əməkdaşlığın daha da genişləndirilməsinə çağırıb.

Bu arada Qətər və Pakistan İranla ABŞ arasında razılaşma əldə olunması üçün vasitəçilik
missiyasını davam etdirir.

ABŞ və İsrail İrana qarşı hərbi əməliyyatlara 2026-cı il fevralın 28-də başlayıb. ABŞ bu
əməliyyata "Epik Qəzəb" kod adı verib. Əməliyyatın ilk günlərində İranın hərbi
komandanlıq strukturlarına, hava hücumundan müdafiə sistemlərinə və yüksəkvəzifəli

rəhbər şəxslərinə genişmiqyaslı zərbələr endirilib. İranın ali rəhbəri Əli Xamenei və
onun bir neçə yaxın silahdaşı öldürülüb.

Bundan sonra münaqişə daha da genişlənib və İran regiondan dünya bazarına neft
ixracının əsas dəniz yollarından olan Hörmüz boğazını bağlayıb.

O vaxtdan bəri ABŞ İran limanlarını blokadada saxlamağa davam edir. Burada məqsəd

İranın iqtisadi təcridini gücləndirmək, ölkədəki böhranı dərinləşdirməklə mövcud
rəhbərliyi Vaşinqtonun nüvə silahından imtina ilə bağlı tələblərinə razı salmaqdır.

